გარდამავალი ასაკის სირთულეები.

მშობლებისგან ხშირად გვსმენია, რომ მათი შვილები შეიცვალნენ. ისინი ჭირვეულები და ნერვიულები გახდნენ და მათთან არც ერთი არგუმენტი არ ჭრის, ისინი ჯიუტად არ ცვლიან თავიანთ პოზიციას. ეს არის ასაკობრივი კრიზისი, რომელიც გარდაუვალია ბავშვის განვითარების სხვადასხვა პერიოდში.

ბოლო მონაცემებით, 9–11 წლიდან ბავშვის განვითარებაში ახალი ძვრები იწყება: ფიზიოლოგიური, ინტელექტუალური, ინტერპერსონალური. ეს არის გადასვლა ბავშობიდან მოზარდობაში, ყველაზე რთული და მძიმე პერიოდი ბავშვის ცხოვრებაში. მოზარდი ცდილობს თვითდამკვიდრებას, მას აღიზიანებს, როდესაც ექცევიან როგორც ბავშვს. ის აგრესიულად რეაგირებს მშობლების მხრიდან ზედმეტი მზრუნველობის  ნებისმიერ  გამოვლინებაზე.

გარდამავალი ასაკის სირთულეები მეტწილად სქესობრივი მომწიფების შედეგია. აქტიური ზრდისა და ფიზიოლოგიური ცვლილებების ფონზე მოზარდს შეიძლება გაუჩნდეს შფოთვის განცდა, აღგზნებულობა. ამ პერიოდში, მისი თვითშეფასება საგრძნობლად მცირდება; ხშირად, საკუთარი თავის უკმაყოფილოა; აღინიშნება ხასიათის ცვალებედობა: ის ხან მხიარულია, ხან  პესიმიზმით აღსავსე. 

ამ ასაკში მოზარდს უყალიბდება შეგრძნება, რომ ის უკვე დიდი, ზრდასრული ადამიანია. ფიზიკური ზრდა მას  „დიდობის“ განცდას უმძაფრებს, მაგრამ მისი სოციალური სტატუსი სკოლაში და ოჯახში არ იცვლება. იწყება ბრძოლა საკუთარი უფლებების დაცვისა და დამოუკიდებლობისათვის. ეს ცვლილებები, ხშირად მოზარდსა და უფროსს შორის კონფლიქტების მიზეზი ხდება, რაც დიდად უწყობს ხელს მოზარდის ასაკობრივი კრიზისის გამწვავებას.

ასაკობრივი კრიზისის არსი მოზარდის ქცევის თავისებურებებში ვლინდება. ეს ქცევა შეგვიძლია 2 ჯგუფად დავყოთ:
1. ემანსიპაციის რეაქცია– ეს არის ქცევა, რომლითაც მოზარდი ცდილობს თავი დააღწიოს უფროსების მეურვეობას.

2. თანატოლების ჯგუფში გაერთიანების სურვილი – როცა მოზარდი მიისწრაფის თანატოლებთან ურთიერთობისაკენ. ცდილობს მოიპოვოს ავტორიტეტი და სასურველი სტატუსი და განსაკუთრებულად უფრთხილდება თანატოლების აზრს. 
      გარდამავალი ასაკის მოზარდის მთავარი  თვისებებია:
· მოზარდის სურვილია, რომ იყოს სხვებისგან გამორჩეული პიროვნება.
· მოზარდის სურვილები ხშირად  არ ემთხვევა მის შესაძლებლობებს, ამის გამო მისი ინტერესების სფერო ხშირად იცვლება.

· მოზარდს ეშინია გამოავლინოს თავისი სისუსტე და ხშირად ზედმეტი თავდაჯერებულობით ინიღბება. 
· მოზარდში ერთდროულად თანაარსებობს ურთიერთსაპირისპირო გრძნობები: ის მგრძნობიარეა, მაგრამ თვლის, რომ გულჩვილობა ბავშვურობის გამოხატვაა და ამიტომ უხეშობით ინიღბება.

ასაკობრივი კრიზისი გარდაუვალი პროცესია, მაგრამ არ უნდა ვიფიქროთ, რომ აუცილებლად ნეგატივიზმის ფორმით იქნება გამოვლენილი. უნდა გავითვალისწინოთ, რომ ამ ცვლილებების სიმძაფრე დამოკიდებულია, არა მარტო, ბავშვის ინდივიდუალურ თავისებურებებზე, არამედ უფროსების ქცევაზეც.

შეეცადეთ, შეცვალოთ ბავშვთან ურთიერთობის ჩვეული მანერა, მისცეთ მას მეტი დამოუკიდებლობა, იმისთვის, რომ გარდამავალი პერიოდის კრიზისმა ნაკლები სიმწვავით, უმტკივნეულოდ ჩაიაროს, რაც ძალიან მნიშვნელოვანია მოზარდის შემდგომი განვითარებისთვის.
